
La lescha chantunala d’energia 
duai vegnir adattada al dretg federal

■ (cc) La cumissiun predeliberanta
dal cussegl grond fa la proposta da
tractar la revisiun da la lescha can-
tunala d’energia e da l’ordinaziun
executiva respectiva. Cun la revi-
siun parziala proponida vegn pren-
dida en mira en emprima lingia ina
adattaziun al dretg federal superiur.
La cumissiun predeliberanta dal cus-
segl grond è s’occupada dacurt sut il
presidi da deputà Ernst Bachmann ed
en preschientscha dal schef dal depar-
tament cumpetent, cusseglier guver-
nativ Stefan Engler da la revisiun par-
ziala da la lescha d’energia sco er da
l’ordinaziun executiva respectiva dal
cussegl grond. La cumissiun bene-
venta las finamiras da la revisiun par-
ziala e va per la gronda part d’accord
cun las propostas da la regenza. Corre-
spundentamain recumonda ella al cus-
segl grond unanimamain d’entrar en
chaussa.

La legislaziun d’energia è sutta-
messa tenor la constataziun da la cu-
missiun ad ina dinamica enorma e
quai tant sin stgalim federal sco er
chantunal. La lescha federala d’energia
revedida è vegnida messa en vigur gia
avant pli ch’in onn, quai che pretenda
obligantamain d’adattar la legislaziun
chantunala d’energia. D’accord va la

cumissiun concernent il fatg che la re-
visiun parziala na cumpeglia betg ina
reducziun da las stentas da promoziun
dal chantun sin il sectur energetic. Pli-
tost duai sulettamain vegnir desistì da
quests instruments che n’èn betg sa
cumprovads en la pratica, che n’han
betg demussà in effect da promoziun e
ch’engrevgieschan uschia inutilmain la
cassa chantunala. 

En la discussiun da detagl ha la cu-
missiun tractà differentas novaziuns
materialas. Uschia vegn abolì il quint
individual dals custs da stgaudament e
da l’aua chauda en edifizis existents.
Per edifizis novs stgaudads central-
main d’almain tschintg consuments
da chalira duain quests quints dentant
vegnir mantegnids vinavant. Plinavant
crodan davent ils sustegniments per
investiziuns che spargnan energia tras
levgiaments fiscals. 

Tenor l’opiniun unanima da la cu-
missiun predeliberanta na duai en il
futur l’installaziun da stgaudaments
da resistenza electrics liads al lieu e
d’auters indrizs la finala betg vegnir
fatg dependenta pli d’ina permissiun
chantunala. Igl è vinavant chaussa da
las vischnancas da prescriver per l’in-
stallaziun da tals indrizs in’obligaziun
d’avair ina permissiun.

La generaziun giuvna 
retschertga en las Alps

■ En in seminari ch’ha gì lieu a Fri-
burg ils 16 e 17 da mars han giuvens
scienziads e giuvnas scienziadas pre-
schentà lur lavurs da diplom u lur dis-
sertaziuns. Otg da las 14 contribuziuns
sa fatschentan cun la natira e la cultura
en il chantun Grischun.

Valur agiuntada
tras  il Parc naziunal (PNS)

Per sia dissertaziun ha Irène Küpfer du-
mandà turists da l’Engiadina quant
temp, quantas pernottaziuns e quants
daners ch’els impundan per visitar il
PNS. Ella vegn a publitgar sia lavur la
primavaira en l’Institut geografic da
l’universitad da Turitg.

Jöri Schwärzel dal biro da las Alps a
Claustra ha medemamain retschertgà a
maun dad intervistas la schientscha eco-
logica da la populaziun da muntogna,
partind da la tradiziun che sfurzava a la
persistenza, via Rousseau «retour a la
nature» fin a la discrepanza moderna
tranter turissem da massa e moviment
ecologic. Ils davos onns han mussà
cleramain ch’ins sto anc adina quintar
cun la natira.

Reto Furter da l’universitad da Berna

ha dilucidà il svilup dal Scanvetg tranter
1700 e 1900. D’ina vart han ins inten-
sivà l’agricultura en la vallada e sin las
alps per pudair nutrir la populaziun cre-
schenta; da l’autra vart han ils onns
maghers dal temp glazial pitschen, sur-
tut suenter 1810 e 1840, provocà ina
unda d’emigraziun. L’autur mussa era
las interacziuns dals Gualsers e dals Ru-
mantschs.

Guaud e naiv,
furmiclas  ed animals ad ungla

Ursula Scholian, scienziada forestala a la
SPF Turitg, ha retschertgà l’utilisaziun
forestala e na-forestala en ils guauds dal
Rain anteriur. Sco funtaunas ha ella du-
vrà las scrittiras da pader Placidus a Spe-
scha da Mustér (ca. 1800) e da Karl Ha-
gers (1916) ed era il tractat da Gottfried
Theobald «Das Bündner Oberland»
(1861), plinavant Karl Karsthofer
(1822–25) ed Elias Landolt (1860–62).
Era en questas funtaunas sa fan valair,
sco en il Scanvetg, il temp glazial pi-
tschen cun sias nauschas racoltas, las
auas grondas da 1834 e 1868, las cam-
pagnas militaras da Napoleon e Su-
worow ch’han sfurzà ils abitants d’ex-

plotar il guaud sco reserva. Suenter
1868 è era vegnida discutada la rolla dal
tagliar laina sin la quantitad d’aua en ils
flums. 

Ulteriuras lavurs sa fatschentan cun
l’effect da lavineras sin il terren en zonas
da schelira permanenta e cun l’analisa
da profils da naiv, omaduas lavurs sut
l’egida dal EISLF Weissfluhjoch-Tavau.
Ramona Maggini da l’universitad da Lo-
sanna ha perscrutà l’ecologia da la fur-
micla Formica erecta en il Parc naziunal.
Questa spezia fitg periclitada dovra
plauncas cun chagliom pauc spundivas
ed orientadas vers sid. L’autura utilise-
scha per sia lavur sistems d’infurmaziun
geografics sustegnids dal computer
(GIS).

Patrick Laube da l’universitad da Tu-
ritg è sa deditgà als animals ad ungla en
il PNS, sa concentrond sin la surfatscha
arsa dal Fuorn. Era Laube utilisescha il
GIS per registrar ed elavurar sias datas.
La finamira a lung term è da persequitar
sin questa surfatscha las posiziuns dals
animals ad ungla nuninterruttamain
online sin il monitur e da survegnir
uschia datas stringentas areguard lur
ecologia. Rolf Glatthaar

La pps grischuna 
cun nov program

■ (anr) La partida populara (pps) dal
Grischun salva sonda proxima ina dieta
da partida a Fadrein/Fideris. Discus-
siunà e decidì vegn davart in nov pro-
gram da partida. Il vertent datescha dals
1994 ed è ussa da reveder. Il directori da
la partida ha incaricà a la fin da 1999 ina
gruppa da lavur d’elavurar in nov pro-
gram per la pps.

Il sboz per quest program, intitulà «di-
rect e cler», è dividì en 13 chapitels.
Quests tractan tuts champs ch’èn da mun-
tada speziala per il Grischun. En singulas
parts vegnan era mess en discussiun temas
sco «Burgais e stadi» ed era «La collavura-
ziun sur cunfins ora». Talas pertutgan
aspects naziunals ed internaziunals. Il pro-
gram sa basa sin quai ch’è sa cumprovà e
metta accents per l’avegnir.

Il program è vegni suttamess a pli che
300 commembers da la partida (dele-
gads, partidas circuitalas etc.). Quels han
gì chaschun da far propostas per mida-
das. Las reacziuns retschavidas èn per il
pli positivas e las propostas construc-
tivas. Singuls èn s’exprimids per renun-
ziar da prender posiziun vers la neutrali-
tad e l’integraziun da la Svizra en la cu-
minanza internaziunala. Ins po pia quin-
tar cun ina viva discussiun tar la dieta da
partida.

La gruppa da lavur da la partida è
vegnida tgamunada da Fadri Ramming.
Da quest gremi han plinavant era fatg
part: cuss. guv. Eveline Widmer-
Schlumpf, cuss. guv. Klaus Huber, Bar-
bara Janom Steiner, Heinz Dudli e  Clau-
dio Riesen.

Pcd partida cirquitala
da Razén sin internet

■ (cp) La partida cirquitala da la pcd
Razén va novas vias: En vista a las proxi-
mas elecziuns cirquitalas dals 7 da matg
2000 è vegnida concepida in’atgna ho-
mepage. Sin la homepage actuala (www.
cvp-razen.ch) da la partida cirquitala da
la pcd Razén vegnan tranter auter pre-
schentads cun pleds e fotografias ils
tschintg candidats per il cussegl grond
Christian Demarmels, Dieter Federspiel,
Reto Loepfe, Mario Cavigelli e Monica
Jörger. Ultra da quai quintan las candi-
datas ed ils candidats da lur hobis sco er
da lur candidatura.

Studi da lunga durada al plazzal
da construcziun da la Neat a Sedrun

■ (cc) Il grond plazzal da construc-
ziun a Sedrun da la Alp Transit Gott-
hard SA vegn examinà scientifica-
main. En il decurs dals proxims 15
onns vegn fatg in studi da project
davart las consequenzas dal grond
plazzal da construcziun da la Neat a
Sedrun sin la vallada e sin las struc-
turas da la vischnanca e da la re-
giun. L’uffizi federal da traffic, il chan-
tun Grischun, la corporaziun da
vischnancas Surselva e la vischnanca
da staziunament Tujetsch han dà
glisch verda per quest project. 

La construcziun en l’artg alpin fa
pretaisas spezialas a tut ils pertutgads.
Sin in pitschen spazi sa surpostan qua
plirs interess d’utilisaziun. Quai vala
spezialmain er per il grond plazzal da
construcziun a Sedrun da la Alp Tran-
sit Gotthard SA en la part sura da la
Surselva. Cun la gallaria da l’en-

tschatta intermediara vegn realisada a
Sedrun ina part essenziala dal volu-
men da construcziun dal nov tunnel
da basa tras il Gottard. Durant passa
15 onns vegnan occupadas fin 600
persunas directamain en la construc-
ziun. Cun quest plazzal da construc-
ziun fitg grond per la regiun obtegna
la vischnanca da Tujetsch, dentant er
l’ulteriur territori da la part sura da la
Surselva impuls economics, socials e
regiunals da gronda muntada. 

Il grond plazzal da construcziun da
la Neat a Sedrun porscha perquai ina
occasiun unica da registrar, evaluar e
da documentar en tscherts intervals ils
svilups e las consequenzas economi-
cas, socialas ed ecologicas persistentas
sin in spazi survesaivel. Il studi ch’è
concepì en furma d’ina retschertga re-
lativa al project e ch’è in accumpagna-
ment da lunga durada da quel vul cun-

tanscher differentas finamiras en il de-
curs dals proxims 15 onns:
– Il svilup areguard la persistenza (re-

sguardond spezialmain l’economia,
il turissem, la societad e la cuntrada
avant, durant e suenter la construc-
ziun) duai vegnir documentà.

– Ils secturs problematics en il svilup
da la vischnanca da Tujetsch e da la
regiun Surselva duain vegnir renco-
nuschids a temp tras l’accumpagna-
ment permanent, per ch’eventualas
mesiras da correctura possian vegnir
iniziadas immediat. 

– L’exempel da la Surselva duai laschar
far enconuschientschas en vista a
projects sumegliants.

– Tras rapports intermediars bain en-
clegentaivels e ch’accentueschan ils
problems duai vegnir creà in instru-
ment per far ina politica da commu-
nicaziun averta.

Sco purtaders da quest studi da
lunga durada da la Neat a Sedrun che
vegn confinanzià da la confederaziun
funcziunan l’uffizi federal da traffic, il
chantun Grischun, la corporaziun da
vischnancas Surselva e la vischnanca
da staziunament Tujetsch. La direc-
ziun ha il chantun Grischun. L’accum-
pagnament dal studi da project vegn
affidà ad ina gruppa da lavur cun re-
preschentants dals purtaders e da la
Alp Transit Gotthard SA. 

La realisaziun per propi dal studi ha
surdà la gruppa da lavur a l’institut per
prestaziuns publicas da servetsch e 
turissem da l’universitad da Son Gagl,
la documentaziun audiovisuala ac-
cumpagnanta a la Prisma producziun
da videos e sistems SA, Cuira. Il pro-
ject duai avair lieu en sis fasas durant
la perioda da 1999/2000 fin 2013/
2014. 

